
SUĠĠERIMENTI

Il-Kumitat għas-Suq Intern u l-Ħarsien tal-Konsumatur jistieden lill-Kumitat għall-Industrija, 
ir-Riċerka u l-Enerġija, bħala l-kumitat responsabbli, biex jinkorpora s-suġġerimenti li ġejjin 
fil-mozzjoni għal riżoluzzjoni tiegħu:

A. Billi l-intrapriżi ż-żgħar u ta' daqs medju (SMEs) jagħmlu aktar minn 99% tal-intrapriżi 
tal-UE u huma ta’ importanza assoluta biex jitwettqu l-objettivi tal-Istrateġija ta' Liżbona 
rigward it-tkabbir u l-impjiegi u għall-kompetittività u s-saħħa tal-ekonomija minħabba 
d-diversità u l-kapaċità tagħhom li jadattaw ruħhom malajr għall-kundizzjonijiet tas-suq,

B. billi l-SMEs jagħtu kontribut essenzjali għall-koeżjoni soċjali, l-innovazzjoni, l-iżvilupp 
reġjonali u l-kapaċità tal-Ewropa li tikkompeti,

C. billi l-SMEs m’għandhomx biżżejjed appoġġ biex jiddefendu ruħhom minn prattiki 
kummerċjali transkonfinali mhux ġusti, bħal ma huma dawk ta’ kumpaniji tad-direttorji 
kummerċjali qarrieqa,

1. Jilqa' b'sodisfazzjon l-Att għan-Negozji ż-Żgħar (SBA) bħala qafas għal strateġija 
politika komprensiva dwar l-SMEs, filwaqt li jirrispetta d-diversità tagħhom; jitlob 
madankollu għal aktar miżuri biex jiġi żgurat li l-SMEs ikunu jistgħu jibbenefikaw b'mod 
sħiħ mill-opportunitajiet offruti mis-Suq Uniku, speċjalment billi jipprovdi rispons 
progressiv biex tkun ikkunsidrata d-diversità tagħhom, speċjalment fir-rigward tal-
industriji tas-snajja’ u n-negozji ż-żgħar;

2. Jenfasizza l-importanza tas-Suq Uniku għall-SMEs u jgħid li l-promozzjoni tal-aċċess tal-
SMEs għas-Suq Uniku għandha tkun prijorità;

3. Jirrikonoxxi li għad hemm ċerti restrizzjoniijiet fil-possibbiltà tal-SMEs li jagħmlu użu 
sħiħ mill-vantaġġi li joffri s-Suq Intern; għalhekk iqis li l-qafas legali u dak politiku tas-
Suq Intern għandhom jittejbu biex jiffaċilitaw l-operazzjonijiet transkonfinali tal-SMEs; 
jinnota wkoll li ambjent regolatorju ċar ikun jista’ joffri lill-SMEs aktar inċentivi għall-
kummerċ fis-Suq Intern; iqis li l-Istati Membri għandhom jistabbilixxu Punti ta’ Kuntatt 
Uniċi u portali web;

4. Jinsisti għar-rikonoxximent tas-sehem li għandhom l-organizzazzjonijiet intermedji tal-
SMEs billi jiffaċilitaw l-aċċess tal-intrapriżi ż-żgħar u mikro għas-Suq Intern u l-vantaġġi 
li dan iġib miegħu; jitlob li jkun hemm miżuri ta’ appoġġ fl-SBA u fil-programmi kollha 
tal-Komunità għall-irwol ta’ akkumpanjament u konsultattiv li jwettqu dawn l-
organizzazzjonijiet intermedji rappreżentattivi;

5. Jirrikonoxxi li l-akkwist pubbliku prekummerċjali joffri vantaġġi sostanzjali lill-SMEs 
kemm biex jiffaċilita l-parteċipazzjoni tagħhom fil-prattiki tal-akkwist pubbliku kif ukoll 
biex jinkoraġġixxi l-involviment tagħhom fir-riċerka u l-iżvilupp;

6. Ifakkar li l-SMEs jistgħu jibbenefikaw mill-akkwist prekummerċjali permezz tal-
kondiviżjoni tar-riskji (minħabba li għandhom inqas possibbiltà ta’ investiment), permezz 
tat-tkabbir progressiv tagħhom (fid-daqs u l-esperjenza) f’kull stadju tal-proċess tar-

riċerka u l-iżvilupp u permezz tal-proċess tal-offerti ta’ prezzijiet, li huwa aktar 
simplifikat meta jitqabbel mal-akkwist tradizzjonali;

7. Jenfasizza l-importanza li jittieħdu miżuri adattati għall-ħtiġijiet reali tal-SMEs, u 
speċjalment għall-iżgħar fosthom, l-aktar fir-rigward tal-aċċess, l-ispejjeż u l-
implimentazzjoni tal-istandards, li jitnaqqsu l-piżijiet amministrattivi u jitjiebu r-
regolamentazzjoni u l-istabilità tad-dispożizzjonijiet legali; jiġbed ukoll l-attenzjoni 
għall-ħtieġa li jiġu ssimplifikati il-proċeduri relatati mat-trasferiment tan-negozju u għall-
importanza li d-diretturi tal-kumpaniji jkunu infurmati u appoġġjati f'dan il-proċess, biex 
jiġi evitat li jagħlqu n-negozji meta jirtiraw l-intraprendituri;

8. Ifakkar lill-Kummissjoni dwar il-bżonn li tiżdied il-konsultazzjoni, fil-livell Ewropew, 
mal-organizzazzjonijiet tal-SMEs intermedji rappreżentattivi, biex tiġi żgurata l-
parteċipazzjoni tagħhom fil-proċess leġiżlattiv; itenni t-talba tiegħu dwar il-bżonn li 
titjieb is-sistema tal-analiżi tal-impatt filwaqt li tiġi kkunsidrata wkoll ir-realtà tal-
kategoriji differenti ta’ SMEs;

9. Jenfasizza l-ħtieġa ta’ ambjent amministrattiv inqas ikkomplikat, iktar flessibbli u inqas 
burokratiku; minkejja dan, jitlob li jitfassal pjan ta’ simplifikazzjoni tal-proċeduri 
amministrattivi biex il-ġestjoni tkun waħda aktar flessibbli u biex tiġi eliminata l-
burokrazija żejda;

10. Jenfasizza li huwa fundamentali li jingħata trattament speċjali lill-SMEs fil-politiki dwar 
taħriġ, u speċjalment fil-programmi ta’ tagħlim tul il-ħajja, filwaqt li tiġi stabbilita 
diskriminazzjoni pożittiva li tiffaċilita l-integrazzjoni sħiħa tan-nisa f’dan is-settur u 
tiżgura bilanċ bejn il-ħajja fil-familja u l-impjieg;

11. Huwa tal-fehma li hu essenzjali li jiġi pprovdut aċċess mill-aqwa sabiex jibda l-
finanzjament u jdur fuq l-SMEs, speċjalment il-mikrokrediti;

12. Jirrikonoxxi d-diffikultà tat-twaqqif ta' negozji ġodda bħala riżultat tad-diversità fis-
sistemi stabbiliti fl-Istati Membri diversi; għalhekk iqis li hu neċessarju li tiġi stabbilita 
sistema unifikata biex jiġu stabbiliti n-negozji fejn il-proċess isir pass pass u fejn jista’ 
jinħoloq negozju fi żmien 48 siegħa; 

13. Isostni li l-falliment ta’ waħda minn kull erba' SMEs hu minħabba ħlas tard, ħafna drabi 
min-naħa tal-amministrazzjoni pubblika; għalhekk jirrakkomanda lill-Istati Membri biex 
jintroduċu mekkaniżmi li jiżguraw il-ħlas fiż-żmien stipulat u li jikkunsidraw bis-serjetà 
li japplikaw sanzjonijiet amministrattivi f’dan ir-rigward;

14. Isostni li l-SMEs huma partikolarment vulnerabbli fir-rigward tal-ksur tad-Drittijiet tal-
Propjetà Intellettwali (IPRs); jisħaq fuq l-importanza li jinħoloq brevett Komunitarju li 
jsaħħaħ u jipproteġi l-innovazzjoni tal-SMEs Ewropej fir-rigward tal-kompetituri 
tagħhom; 

15. Jistieden lill-Kummissjoni u lill-Istati Membri biex iżidu l-kompetittività tal-SMEs billi 
jagħtuhom aċċess akbar għall-programmi Ewropej ta' għajnuna għall-innovazzjoni u billi 
jagħtuhom il-mezzi biex jiġġieldu kontra l-falsifikazzjoni u l-frodi fis-Suq Intern b'mod 
aktar effikaċi, u biex jesiġu li s-sħab kummerċjali tagħhom japplikaw il-Ftehima dwar l-

Aspetti relatati mal-Kummerċjalizzazzjoni tad-Drittijiet tal-Propjetà Intellettwali (TRIPS) 
b’mod aktar strett, kif ukoll biex jagħmlu l-isforzi kollha neċessarji għall-adozzjoni ta’ 
ftehimiet bilaterali, reġjonali u multilaterali biex jiġġieldu kontra l-falsifikazzjoni u l-
piraterija, bħal ma hi l-Ftehima ACTA;

16. Jenfasizza li informazzjoni msaħħa dwar l-aċċess għas-suq u l-opportunitajiet tal-
esportazzjoni fis-Suq Uniku hija essenzjali kemm fil-livell nazzjonali kif ukoll fl-UE; 
jistieden għalhekk lill-Istati Membri u lill-Kummissjoni biex isaħħu l-informazzjoni u s-
servizzi konsultattivi, b'mod partikolari, in-netwerk li jsolvi l-problemi SOLVIT;

17. Jappoġġja t-talba għall-għoti ta’ servizzi ta’ konsulenza minn Stati Membri biex jgħinu 
lill-SMEs jiddefendu ruħhom minn prattiki kummerċjali inġusti, bħal dawk ta’ kumpaniji 
ta’ direttorju kummerċjali qarrieqa, sabiex tissaħħaħ il-fiduċja tal-SMEs fil-kummerċ 
transkonfinali tagħhom; jenfasizza l-importanza tal-irwol tal-Kummissjoni kemm biex 
tiffaċilita l-koordinazzjoni ta’ dawn is-servizzi ta’ konsulenza kif ukoll biex tikkopera 
magħhom biex jiġi żgurat li l-ilmenti transkonfinali jiġu ttrattati b’mod adegwat u 
effiċjenti; jinsisti, madankollu, li fil-każ li dawn il-miżuri ħfief ma jagħtux riżultati, il-
Kummissjoni għandha tkun lesta biex tibda l-modifiki leġiżlattivi neċessarji li jipprovdu 
lill-SMEs bi protezzjoni simili għall-konsumaturi meta jkunu l-parti d-dgħajfa f’dawn it-
tranżazzjonijiet;

18. Jinkoraġġixxi lill-Kummissjoni u l-Istati Membri biex jiffaċilitaw l-aċċess tal-SMEs għal 
kuntratti pubbliċi, speċjalment bl-istandardizzazzjoni tad-dokumenti meħtieġa u tal-
pjattaformi tal-internet differenti tal-kuntratti pubbliċi u billi jsir użu aktar sikwit ta' 
ħlasijiet f'fażijiet, sabiex jiġi ggarantit li l-SMEs jiksbu l-istess vantaġġi bħall-kumpaniji 
offerenti l-oħra, jibbenefikaw mis-soluzzjonijiet innovattivi u b'hekk jissalvagwardaw l-
iżvilupp reġjonali tagħhom;

19. Jistieden lill-Kummissjoni u l-Istati Membri biex iżidu l-ħidma tagħhom biex 
jippromwovu u jipprovdu informazzjoni dwar l-eżistenza ta’ fondi Komunitarji u 
għajnuna mill-Istat, u biex jagħmlu dawn iż-żewġ strumenti mhux biss aktar aċċessibbli 
iżda wkoll aktar ċari għal kulħadd;

20. Jinkoraġġixxi l-istimulazzjoni ta' kultura intraprenditorjali permezz tal-edukazzjoni u t-
taħriġ u, b'mod partikolari permezz, inter alia, ta' kollaborazzjoni akbar bejn ir-riċerka u l-
industrija; huwa tal-fehma li inizjattivi f'dan ir-rigward għandhom ukoll jiffokaw fuq l-
importanza tal-SMEs li jkabbru l-koeżjoni soċjali, l-effiċjenza u l-protezzjoni ambjentali 
(eko-innovazzjonijiet); jistieden lill-Kummissjoni biex tippreżenta pjan ta' azzjoni ta' kif 
tippromwovi l-intraprenditorija tan-nisa;

21. Jirrikonoxxi li l-involviment tal-SMEs fir-riċerka u l-iżvilupp huwa importanti kemm 
biex tiżdied il-kompetittività tal-SMEs fis-Suq Intern kif ukoll biex l-SMEs ikunu aktar 
attraenti; huwa tal-opinjoni li l-kundizzjonijiet ta’ parteċipazzjoni fil-Programmi tal-
Qafas ta’ Riċerka fl-UE għadhom wisq burokratiċi u ma jinċentivawx l-SMEs;

22. Jitlob għas-simplifikazzjoni tar-rekwiżiti tal-SMEs biex jiksbu finanzjament fil-kuntest 
tal-akkwist pubbliku; hu tal-fehma li kemm l-istituzzjonijiet finanzjarji kif ukoll il-banek 
għandhom joħolqu programmi speċifiċi adattati għall-ħtiġijiet tal-SMEs;

23. Hu tal-fehma li l-Istati Membri għandhom japplikaw l-SBA u l-prinċipji tiegħu bħala 
prijorità, jissorveljaw l-implimentazzjoni tiegħu u jikkomplementaw dan il-monitoraġġ 
b’rapport annwali li jirrifletti l-progress magħmul minn kull Stat Membru;

24. Ifakkar li l-SBA m’għandux status li jorbot legalment u għalhekk jitlob impenn politiku 
sod mill-Kummissjoni, il-Parlament Ewropew u l-Kunsill biex japplikaw b’mod 
sistematiku l-prinċipju "Aħseb l-Ewwel fiż-Żgħir"; jirrakkomanda lill-Istati Membri biex 
japplikaw il-prinċipji tal-SBA u l-prinċipju ‘Aħseb l-Ewwel fiż-Żgħir’ fil-livelli 
nazzjonali u reġjonali;

25. Jenfassizza l-importanza tal-kontribut tal-azzjonisti permezz ta’ konsultazzjoni pubblika 
mill-Kummissjoni, iżda jgħid li l-perjodu ta’ tmien ġimgħat għall-konsultazzjoni huwa ta’ 
ostaklu kbir għall-konsiderazzjoni tal-interessi tal-SMEs; għalhekk iħeġġeġ lill-
Kummissjoni biex terġa' tikkonsidra perjodu itwal ta’ konsultazzoni biex jintlaħqu l-
objettivi tal-politiki kif ukoll biex jinkoraġġixxu l-involviment u r-rappreżentanza tal-
SMEs;

26. Iqis li l-Kummissjoni u l-Istati Membri għandhom flimkien jiżguraw li fl-ambjent tan-
negozju ma jkunx hemm x’ineħħi l-inċentivi, kemm jekk ikunu proċeduri tqal, 
diżinċentivi fiskali jew ostakli regolatorji, għal persuni b’xi speċjalizzazzjoni li jkunu 
jixtiequ jaħdmu għal rashom.

